11 februarie 2007

vyfde sondag na epifanie

liturgiese voorstel

Fokusteks:

Jesaja 6:1-8 (9-13)

Ander tekste:

Psalm 138; Lukas 5:1-11; 1 Korintiërs 15:1-11
Inleiding

Jesaja 6:1-8 (9-13) is die roepingsverhaal van Jesaja. Die groot misterie wat in hierdie verhaal na vore kom, is dat God heilig is en tog in die wêreld inkom. Hy sien sondaars raak en heilig hulle om in sy diens te staan. Dieselfde geld van die teks Lukas in 5:11. Simon Petrus het dieselfde ervaring wanneer Jesus aan hom verskyn en vra selfs die Here om van hom weg te gaan. Tog eindig die verhaal waar hy en die ander alles waarmee hulle besig is, net so laat en Jesus volg. Die teksgedeelte uit Jesaja kan baie goed elders in die liturgie gebruik word. Dit kan ook dien as skuldbelydenis en vryspraak. Psalm 138 is ‘n lofsang en dankseggingslied. T T Cloete se beryming is pragtig en die melodie baie bekend. Sing dit as lofsang of dankseggingslied na die nagmaal.  

By wyse van afwisseling word dele uit Psalm 138 hierdie week gebruik as aanvangswoord. Die gebed voor die prediking kom uit ‘n ou Latynse mis op hierdie bepaalde Sondag en is vry vertaal.

Diensorde

God versamel ons voor hom

Aanvangswoord

Voorganger:
Die Here is hoog verhewe.
Gemeente:
Hy gee om vir die nederige.

Voorganger:
U strek u hand uit,

Gemeente:
u regterhand red my.

Voorganger:
Die Here sal vir my alles


goed laat afloop.

Gemeente:
Aan u liefde, Here, 


is daar geen einde nie. 


Moet tog nie die werke van u hande


laat vaar nie (Ps 138:6a, 7b-8). 

Sang

Lied 159:1 “God is hier teenwoordig”
Seëngroet

Voorganger:
“Genade en vrede vir julle van Hom wat is en wat was en wat kom,


en van die sewe geeste voor sy troon, 


en van Jesus Christus die geloofwaardige getuie,


die eerste wat uit die dood opgestaan het, 


die heerser oor die konings van die aarde” (Op 1:4b-5a).

Gemeente:
Lied 315 “Amen”  

Lofsang

Lied 138:1-3 (Ps 138) “U loof ek met my hart wat sing”

diens van die woord

Gebed by die opening van die Woord

Lied 257:1  “O Heer, maak op my hart se poort” Of
Voorganger:
O, almagtige God,


maak my hart en lippe skoon,


soos U die lippe van die profeet Jesaja


met ‘n gloeiende kool skoongebrand het.;


sodat ek waardig u goeie nuus


aan die mensdom kan vertel.


Deur Jesus Christus  ons Here. 

Gemeente:
Lied 312 “Amen”

Skriflesing

Lukas 5:1-11

Jesaja 6:1-7
Skuldbelydenis en vergifnis

Die gemeente reageer met die volgende woorde op die Skriflesing:

Gemeente:
Dit is klaar met my.


Ek is verlore.


Voorganger:
Die engel van die Here raak jou lippe aan.


Jou oortredinge is vergewe.

Gemeente: 
My sonde is versoen.


Loof die Here.

Prediking

Antwoord

Voorganger:
Gemeente, die Here vra:


“Wie kan Ek stuur?


Wie sal ons boodskapper wees?”

Gemeente:
Hier is ek.


Stuur my. Of
Sang

Lied 533 “Stuur ons, Here”

Diens van die Tafel

Tafel word gereed gemaak

Formulier

Tafelgebed

Lied 295:1, 2 “Heer, U laat ons hier vergader”

Geloofsbelydenis

Instelling, gebruik van die tekens en offergawes

Sang

 Lied 212:1, 3  “Loof die Heer, Hy is goed”

uitsending

Seën 

Gemeente, waar ons nou uitmekaar gaan, weet ons Christus het verskyn en is steeds met ons. Daarom  seën God elkeen van ons en gee ons die Heilige Gees in ons hart.

God Almagtig, 

wat die wyse manne 

met die lig van ‘n ster gelei het 

om Christus, die Lig uit Lig, te vind, 

lei jou ook op pad na Hom.

God die Seun wat by die huwelik in Kana 

die water in wyn verander het,

verander ook jou lewe

en maak jou hart bly.

God die Heilige Gees, wat op sy geliefde Seun,

met sy doop in die Jordaanrivier

neergedaal het,

stort sy oorvloedige gawes ook op jou uit. 

Antwoord

Die gemeente sing Lied 312; 313; 314; 315 “Amen”.
PREEKSTUDIE – JESAJA 6:1-8 (9-13)

Teks

Ons teks beskryf die roepingsverhaal van die profeet Jesaja. Dit toon ooreenkomste met ander roepingsverhale, maar ook 'n belangrike verskil. In die meeste ander roepingsverhale bied die persoon wat deur die Here geroep word, aanvanklik weerstand teen die roeping en moet eers oortuig word. Nadat Jesaja die Here in sy heiligheid gesien het, bied hy egter vrywillig aan om as profeet op te tree. Dit is veral buitengewoon in die lig daarvan dat die Here hom roep om die volk se hart teen die boodskap te verhard, wat sal lei tot die Here se oordeel. 

Daar is belangrike ooreenkomste met die ander roepingsverhale, soos deur Burger aangedui: 

Roeping vind plaas waar mense in 'n situasie kom waar hulle die Here se grootheid, heiligheid en mag op 'n nuwe manier sien. Dit is 'n nuwe ontmoeting met God wat die lewe van die persoon wat geroep word, verander en nuwe energie by hom/haar opwek.

By so 'n roeping verstaan mense hulleself op 'n nuwe manier. Hulle sien hulle eie sondigheid en onvermoë raak, maar verstaan ook dat die Here hulle roep om iets buitengewoons vir Hom te doen. By die meeste roepingsverhale rus God die persoon wat Hy roep, ook toe vir die taak wat Hy aan hom gee. 

Die roeping lei ook daartoe dat iemand die wêreld en die maniere waarop God met hierdie wêreld besig is, op 'n nuwe wyse verstaan. 

‘n Mens sou 'n roepingsverhaal aan die begin van die boek verwag, maar daar is goeie rede waarom dit hier staan: Dit is ‘n inleiding tot Jesaja se herinneringe oor sy optrede in die aanloop tot die Siro-Efraimitiese oorlog (6:1-9:6).

In die verhale wat direk hierop volg, word twee maal gemeld dat Jesaja nie geglo word nie. Daarom is dit sinvol om juis hier sy goddelike roeping te beskryf, met die waarskuwing dat hy juis gestuur word om die volk se hart te verhard, net voor die bevraagtekening van sy gesag as profeet deur koning Agas (7:10–11) en die volk (8:1). 

Die sterfjaar van koning Ussia word gewoonlik op 739 vC gestel. Dit verteenwoordig 'n kritieke draaipunt in die geskiedenis. Die dood van Ussia (ook genoem Asarja) is die einde van 'n baie voorspoedige era in Juda se geskiedenis. Net hierna, in 740-738 vC, het Tiglat Pileser die Assiriese koning sy eerste militêre veldtog na die weste geloods. Dit was die begin van 'n ernstige militêre bedreiging wat uiteindelik sou lei tot die val van die Noordryk, die vernietiging van Samaria en ander dorpe en stede in Israel, asook Juda en die wegvoering van groot dele van die bevolking. Die jaar wanneer koning Ussia sterf, staan die Assiriërs op die drempel om 'n wêreldryk te vestig wat die Nabye-Ooste vir meer as 'n eeu sal domineer. Die roeping van Jesaja vind plaas aan die begin van 'n tyd van agteruitgang waarin God se oordeel oor die volk uitgevoer word. 

Belangrike woorde en frases

a. Om die Here te sien: Daar is 'n baie sterk taboe daarop vir 'n mens om JHWH te sien. In hierdie gedeelte sien Jesaja net die soom van die kleed van die Here. Die rook wat met die verskyning van JHWH gepaardgaan, dien ook om Hom te verberg sodat Jesaja Hom nie direk kan sien nie. 

b. Troon: Die Allerheiligste in die tempel is as troonkamer van God beskou. Daarom is dit heel logies dat die visioen in die tempel afspeel. Die ark word uitgebeeld as voetstoel vir die Here met gerubs wat aan weerskante van die troon staan. Dit is die onsigbare troon van die onsigbare God. 

c. Onderste van God se kleed wat die tempel vul: Die woord wat hier met “die onderste” van sy kleed vertaal word, verwys na die soom van die kleed. Dit is die opmerklike en ryklik versierde soom van die hoëpriester se priesterlike kleed. Hierdie some is gebruik om die hooggeplaastes soos hoëpriesters of koning se klere te teken. In die Nabye-Ooste is dit ook gebruik in uitbeeldings van gode. Die rand van die materiaal is geborduur en tossels van 7-10 cm lank het die soom rondom die enkels afgerond. Dit was ook gebruiklik om 'n godheid as enorm groot uit te beeld; in die Siriese tempel by 'Ain Dara is spore van meer as 'n meter lank in die plaveisel uitgekerf wat na die ingang van die tempel lei. 

d. Serafs: Dit is die enigste plek in die Bybel waar bonatuurlike wesens as “serafs” aangedui word. Dit kan op twee maniere verklaar word: (i) as vlieënde slange/drake of as (ii) vurige wesens (die stam van die woord beteken “brand”). Die slange wat die Israeliete in die woestyn geteister het, is ook serafs genoem. Jesaja verwys twee maal na vlieënde slange. Hemelwesens is dikwels in die antieke wêreld uitgebeeld as saamgestel uit verskillende wesens. Daarom is daar gronde om aan serafs te dink as gevleuelde slange met hande en gesigte. In antieke Egipte is slange simbole van gesag en word soms met vlerke, hande en gesigte uitgebeeld. 

e. Die lof van die serafs: Die serafs roep drie maal die heiligheid van God uit. Dit dui op sy verhewenheid bo die aarde, sy uniekheid. Hulle lof gaan egter ook oor sy teenwoordigheid op aarde: die woord wat met “magtige teenwoordigheid” vertaal word, dui op die “gewig” van die Here, sy grootheid wat soos 'n kleed oor die aarde lê.  

f. Die gerammel van die kosyne en die tempel wat vol rook word: Alhoewel die gerammel van kosyne en rook in Akkadiese tekste en Amos 9:1 die begin van 'n vernietiging aandui, is dit waarskynlik nie hier die geval nie. Tesame met die uitroepe van die serafs is dit waarskynlik hier eerder die aanduiding van 'n teofanie – God wat met sy grootheid en heiligheid op die toneel verskyn.  

g. Jesaja se skok en besef van sy eie onheiligheid. Die ontmoeting met die heilige God ontlok dikwels 'n skerp bewuswording van die persoon se eie sonde en onwaardigheid. 

h. Die reiniging van Jesaja se lippe met die gloeiende kool. In Mesopotamiese rituele word die reiniging van die lippe dikwels gebruik as aanduiding dat die persoon in geheel gereinig is. Waarsêers se lippe sou so gereinig moes word voordat hulle aan die koninklike hof hulle getuienis mag lewer. Reiniging deur vuur is nie ongewoon in die antieke wêreld nie. 

i. Jesaja se reaksie op die vraag: “Wie kan Ek stuur?” is ongewoon veral in die lig van die harde opdrag wat hy kry. Ons kry hier egter iemand wat so totaal aan God se kant gaan staan en vanuit sy perspektief kyk dat hy hom heeltemal identifiseer met wat God op die punt staan om te doen. 

Konteks

Die boodskap vir oorspronklike lesers. Die funksie van hierdie verhaal in die groter konteks van die boek Jesaja sou wou aandui hoekom Jesaja se loopbaan as profeet verloop het soos dit inderdaad het. Die verhaal van sy roeping wys alreeds dat dit nie ‘n maklike pad sal wees nie, mens sou dit dalk selfs as mislukking kon sien: die volk het nie na sy profesieë geluister nie en is in ballingskap weggevoer. Hierdie verhaal toon egter dat God dit van die begin af so bestem het. Die roepingsverhaal bring bepaalde temas duidelik na vore: die heiligheid en grootheid van God, die sonde en onreinheid van die volk en die onafwendbaarheid van God se oordeel. Nadat die ramp van die ballingskap die volk tref, wil hierdie verhaal duidelik sê dat dit nie gebeur het omdat God magteloos staan teenoor die magtige Assiriërs nie, maar dat die volke van die wêreld instrumente is wat Hy in sy oordeel gebruik. Van die begin af is dit egter nie net 'n verhaal van oordeel nie, want dit dra ook die belofte van 'n oorblyfsel waarmee God 'n nuwe begin sal maak (13).

Die verband met ander RCL tekste. Een van die ander tekste vir hierdie Sondag (Luk 5:1-11) is ook 'n roepingsverhaal, en daar kan baie goed by hierdie verhaal aangesluit word in die prediking. Die volgende parallelle tussen die twee verhale val op:

Jesus openbaar sy mag aan die vissermanne wanneer Hy aan hulle die opdrag gee om weer te probeer om vis te vang. Hierdie keer vang hulle so baie visse dat die nette wil skeur en die skuite wil sink.

Net soos Jesaja sien Petrus homself skielik in 'n ander lig wanneer hy met die openbaring van God se grootheid te doen kry. Daarom sê hy: “Gaan weg van my af, Here, want ek is ’n sondige mens” (Luk 5:8).

Jesus stel hom gerus en roep hom om 'n visser van mense te word. Petrus en die ander manne volg Jesus dadelik. Dit is in lyn met die ongewone aspek van Jesaja se roeping, naamlik dat hy dadelik gewillig is om die roeping te aanvaar.

Die teks in die geskiedenis. Hierdie teks is een van die indrukwekkendste roepingsverhale in die Bybel, met sy sterk beelde van God se heilige teenwoordigheid, die profeet se besef van sy eie en die volk se skokkende onheiligheid, die reiniging van Jesaja en sy reaksie op die vraag van die Here na iemand om te stuur. In die geskiedenis is hoofsaaklik gefokus op die aspekte van God se heiligheid en die roeping van die profeet. Die lofprysing van Jesaja 6:3 is een van die mees gebruikte tekste in die Christelike liturgie. Die gevaar bestaan egter dat die mooi tekste van Jesaja buite konteks gebruik word en die oordeelsboodskap wat in proto-Jesaja aanwesig is, nie gehoor word nie. 

Die gedagte van vers 9-10 lewer verstaansprobleme op. Hoe kan God Jesaja stuur om met sy boodskap die volk te verhard sodat hulle hulle nie sal bekeer en gered word nie? Hoe kan dit in lyn gebring word met die prentjie van 'n God wat die belange van sy volk op die hart dra? Dit word op verskillende maniere verstaan: (i) Vers 9-10 is 'n Hebreeuse spreekwyse wat gevolg aandui asof dit oorsaak is. Dan sou JHWH wel vir Jesaja stuur om die volk te red, maar omdat hulle nie wou luister nie, het hulle onder die oordeel gekom. (ii) 'n Psigologiese verklaring dat die volk oor jare al so verhard geraak het dat hulle by die punt van bekering en herstel verby is. Selfs al hoor hulle die boodskap van redding, is hulle nie meer vatbaar daarvoor nie. (iii) Kaiser en ander toon aan dat vers 9-10 nie verwys na die inhoud van Jesaja se optrede nie, maar na die effek daarvan. Mens kan egter nie daarby verbykom nie dat die Here self ook aktief deelneem aan die verharding van die volk. Wanneer mense hulle teen Hom verhard, voltooi Hy hulle verharding.  

Die aktualiteit vandag. Hierdie teks is vandag besonder aktueel. Ons beleef 'n tyd waarin daar, soos selde tevore, nagedink word oor die roeping van die kerk en Christendom in Suid-Afrika. Wêreldwyd vra gelowiges en ongelowiges die vraag oor hulle individuele roeping en lewensdoel. Die boek van Rick Warren The Purpose Driven Life het in die VSA nog beter verkoop as die nuutste Harry Potter. Mense wil weet waarvoor hulle hier op aarde is. Dit is egter ook 'n tyd waarin mense hulle al hoe meer losmaak van die georganiseerde en tradisionele Christendom. Die soeke na lewensin bring mense nie noodwendig by die ware God uit nie. Veral die morele eise en geestelike dissipline van 'n lewe wat aan God toegewy is, staan postmoderne mense nie aan nie. 

Die aktualiteit van die teks lê daarin dat dit vertel hoe God 'n mens roep, maar ook 'n baie duidelike prentjie gee van God se heiligheid en grootheid. Dit sê ook dat 'n mens nie maar kan maak soos jy wil en net vertrou dat God altyd geduldig sal bly nie. Daar kan 'n tyd kom dat iemand wat hom teen God se woorde verhard, nie meer vatbaar is vir die boodskap van verlossing nie en dat God so iemand se ore toemaak vir die oproep om hom/haar te bekeer.  

Preekvoorstel

In hierdie preekvoorstel word veral gefokus op die dimensie van roeping: God roep mense om vir Hom te werk, om sy verteenwoordiger op aarde en tussen ander mense te wees. Dit is egter vir baie gelowiges 'n vraag hoe ek God se persoonlike roeping vir my lewe hoor. 'n Belangrike teologiese vraag vir die prediker is verder of gelowiges werklik bereid en gereed is om God se roeping vir hulle lewe te ontvang.

Inleiding. Om 'n betekenisvolle lewe te leef, behoort sekerlik een van die belangrikste dinge op mens se agenda te wees: “Wat kan ek doen dat my lewe sinvol sal wees?” Vir gelowiges is dit egter nie 'n vraag wat ons maar sommer elkeen op ons eie probeer uitwerk nie. As gelowiges hierdie vraag vra, is dit 'n vraag wat te doen het met God se wil vir my lewe, met ons roeping. Die Bybel bevat 'n hele paar verhale wat vertel hoe God mense roep. Hierdie een in Jesaja 6 is een van die mooiste en sterkste roepingsverhale. Jesaja se visioen van God se verskyning in die tempel, die lof van die serafs, hoe Jesaja sy eie onheiligheid en ook die onreinheid van die volk besef en hoe God hom dan reinig en stuur, gryp mens se verbeelding aan. Dit is egter so 'n uitsonderlike verhaal dat gewone mense seker kan vra: “Maar hoe help dit my? Ek het nooit so 'n direkte ervaring gehad dat God my vir iets baie spesifieks roep nie en ek twyfel ook of ek dit ooit sal hê!” 

Dit is 'n geldige beswaar, maar op 'n manier tog ook nie. Mens hoef nie noodwendig op so 'n manier deur God geroep te wees om 'n roeping te kan hê nie. God maak sy wil op allerhande maniere nogal heel duidelik aan ons bekend. Die probleem is meestal nie dat gelowiges nie weet of ten minste kan weet wat God wil nie. Die probleem is dat ons nie kans sien vir hierdie wil nie. Die vraag is nie: “Het God vir my 'n roeping” nie? Die vraag is eerder: “Is ek gereed om God se roeping vir my te hoor en te aanvaar?” Hiermee kan die verhaal van Jesaja se roeping ons help sodat ons meer in lyn kan kom met God se wil vir ons elkeen se lewe.

1. Mens kan nie God se wil ken of sy roepstem hoor as jy Hom nie ontmoet nie. Jesaja se ontmoeting met God was baie indrukwekkend. As mens dit lees, kry die visioen jou sommer beet en gryp jou verbeelding aan. Dit is seker ook die rede hoekom dit deur die eeue so baie in die kerk gebruik is, dit laat ons sien wie God is.

Dit is egter nie nodig om so 'n indrukwekkende ervaring met God te hê om Hom waarlik te kan ontmoet nie. God laat Hom op baie maniere ken: in die wonder van sy skepping, deur sy Woord, deur die prediking en sakramente en deur ander gelowiges wat God ken en toelaat dat Hy hulle gebruik. Een van die belangrikste dinge wat ons bely, is dat God Homself nie verborge hou nie; Hy is 'n selfopenbarende God. Dit lyk partykeer asof gelowiges vandag verveeld geraak het met die “gewone” maniere hoe God Homself openbaar en altyd op soek is na die buitengewone. As mens dit doen, sal jy egter nie vir God leer ken nie. Baie Christene soek angstig na groot en buitengewone openbarings om God se wil vir hulle lewe uit te vind, maar hulle doen nie die moeite om die Bybel behoorlik te leer ken nie.  So kom ons nie vorentoe nie. Ons moet moeite doen met die “gewone” maniere om God te ontmoet, want dit is beslis nie so gewoon as wat baie mense dink nie. God doen hierdeur die buitengewone – Hy laat toe dat mense Hom leer ken en ontmoet.

2. Ons moet onthou dat ons te doen het met 'n heilige God en dat ons self onrein mense is. 'n Belangrike deel van hierdie verhaal word vertel om ons te laat verstaan hoe groot en heilig God is. Jesaja se visioen vertel met baie sterk beelde hoe ontsagwekkend God is. Wanneer Jesaja die Here ontmoet, besef hy dadelik dat hy 'n onrein mens is wat tussen ander onrein mense woon. 

Dit is 'n baie belangrike beginsel as ons na God se wil vir ons lewe soek. Gelowiges raak heeltemal te dikwels deurmekaar met wat hulle “eie” wil is en wat God se heilige wil vir hulle is. Een van die belangrikste goed wat ons moet onthou as ons op soek is na 'n ontmoeting met God en sy roeping vir ons lewe, is dat Hy die heilige “God” is, dat Hy ontsagwekkend is en anders is as ons mense. Ook hier is dit baie belangrik dat ons God moet ken, want juis deur ons ontmoetings met God kom ons agter hoe heilig en anders Hy as ons is. 

In die roepingsverhaal van Jesaja laat los God hom egter nie met sy besef van sy eie onheiligheid nie. Die verhaal vertel hoe dat een van die serafs sy lippe met 'n gloeiende kool aanraak en hom op hierdie manier reinig. Die beeld laat mens bietjie skrik, want dit lyk of dit 'n baie pynlike ding kan wees om van jou sonde gereinig te word. Dit was egter 'n beeld wat vir die antieke mense wat hierdie verhaal sou lees of hoor, baie sin sou maak: vuur was 'n algemene simbool van reiniging en as mens se lippe gereinig is, is jou hele wese rein. Die beeld wil dus nie sê dat om gereinig te word, iets pynlik is nie. 

Hierdie stukkie van die verhaal sê egter wel iets wat vir ons baie belangrik is: As God ons roep, verander Hy ons sodat ons vir Hom bruikbaar is. Hierdie verandering is nie net om ons bekwaam te maak of toe te rus nie – dit beteken eerstens dat God ons reinig sodat ons vir Hom aanneemlik is. Ons wat na Jesus leef, weet dat God dit doen deur Jesus se kruis en opstanding. Reiniging is iets wat God doen en Hy doen dit uit genade en met liefde. 

3. As mens vir God ja sê,  beteken dit om aan God se kant te gaan staan. Jesaja se reaksie op God se vraag: “Wie kan Ek stuur?” is nie die standaardreaksie wat mens in die Bybel se roepingsverhale kry nie. Sy onmiddellike: “Hier is ek! Stuur my!” is nie die norm nie. Dink byvoorbeeld aan Moses en Gideon se besware wanneer God hulle roep en hoeveel oortuiging dit gekos het voor hulle bereid was om te gaan. Die Bybel teken vir ons 'n hele klomp verskillende prentjies van mense se reaksie op God se roeping: Moses protesteer, Gideon is bang, Jona vlug weg. Jesaja is egter dadelik bereid om te gaan. Wat mens verder uit hierdie verhaal opval, is dat God hom dadelik waarsku dat sy prediking nie die volk sal oortuig nie, dit sal hulle eerder verhard sodat hulle hulle nie sal bekeer en genees word nie (10). Tog sê Jesaja ja vir die roeping. 

Die prentjie wat mens uit hierdie roepingsverhaal van Jesaja kry, is dat hy só aan God se kant gaan staan het, dat hy totaal en al opgeneem word deur God se agenda. Hy is bereid om hierdie roeping te aanvaar, al weet hy ook dat die boodskap wat hy moet bring, een van oordeel is en dat dit uiteindelik ook tot God se straf oor die volk sal lei. As mens die boek verder lees, sien jy ook dat sy prediking hom dikwels in die moeilikheid laat beland het by die koning en die volk. 

Mens kry baiekeer die indruk Christene glo dat as ons aan God se roepstem gehoorsaam is, alles vir ons maklik sal uitwerk; dat 'n gehoorsame gelowige 'n voorspoedige mens is. Jesaja se verhaal vertel dat dit nie altyd so is nie. Partykeer roep die Here ons met 'n baie moeilike opdrag wat hoë eise stel en wat, op die oog af, nie suksesvol is nie. Om die waarheid te sê, ons kan maar weet dat God se roeping feitlik altyd iets is wat baie van ons sal vra. Soms het dit 'n uitkoms wat anders is as wat ons sou verwag. Daarom vat dit nogal moed om ja te sê vir die Here en geloof. Die ander  kant van die saak is dat dit altyd beter is om aan God se kant te staan, selfs al beteken dit dat jy soms teenoor mense moet staan. 

Gelukkig is alles darem nie net oordeel nie. Tussen al die aankondigings van God se straf is daar ook 'n belofte dat daar 'n oorblyfsel sal wees en dat God weer iewers vorentoe 'n nuwe begin sal maak. Die laaste vers van die gedeelte (13) sê dat wat ook al met die volk gebeur, daar is tog nog 'n belofte van redding en hoop. God skep nie behae daarin om te vernietig en te verwoes nie. Hy verkies om te red en lewe te gee. En al hou die roeping wat God vir jou gee, baie moeilike en negatiewe dinge in, uiteindelik lei dit tot redding en lewe. 

Slot. Ons het almal nodig om te lewe vir iets wat groter as ons eie behoeftes en geluk is. Daarom het God vir elkeen van sy kinders 'n roeping. Om hierdie roeping te leer ken, beteken dat ons God moet ontmoet en oop moet wees vir die andersheid van wie Hy is en wat Hy verwag. God se idee van wat Hy met ons lewe wil doen, kan baie anders wees as ons eie idees. Die belangrikste van alles is egter om gehoorsaam te wees aan die roeping wat Hy vir jou gee. Dit is nie so moeilik om agter te kom wat God se roeping vir jou lewe is nie, die groot ding is om hierdie roeping uit te voer. 

